
Inngangur 

Sjófuglar í Vestmannasundi 

Frágreiðingin lýsir sjófuglameingið í Vestmannasundi, har Sev og Minesto 

gera royndir við sjódrekum fyri at vinna orku úr sjóvarfallinum. 

Tilboð uppá kanning varð latið SEV tann 4. mai 2022 og SEV tók við 

tilboðnum 16. mai 2022 (við telduposti).  

Frágreiðingin er grundað á fuglateljingar. Viðvíkjandi arbeiðshátti, sí 

viðfestið 1. 

Í frágreiðingini verður so neyvt sum gjørligt greitt frá, hvørjir fuglar eru á 

økinum og um nøkur sjáldsom ella hótt sløg eru í økinum. 

Tað verður somuleiðis komið inn á ymisk viðurskifti í sambandi við 

verkætlanina, ið ein eigur at fyrihalda seg til í mun til fuglalívið á økinum.  

Í frágreiðingini eru greiningar av møguligum avleiðingum, ið kunnu standast 

av verkætlanini. Hesar greiningar/metingar verða grundaðar á úrslit frá 

gransking innan evnið runt heimin, eins og á egnar kanningar.  

 

Vágameting hjá sjófugli  

Í hesi frágreiðing verður støðan hjá fuglunum mett eftir føroyska 

reyðlistanum.             

 

Mannagongdir og arbeiðshættir, sí viðfestið 1. 

Lívfrøðiliga margfeldið, sí viðfestið 2. 

Reyðlistin, sí talvu 2 í viðfesti 3. 

Talvur frá teljing, sí viðfestið 4. 

Økið í Vestmannasundi 

Vestmannasund liggur ímillum Streymoy og Vágar. Í norðara parti av 

sundinum er sera streymhart, men sunnan fyri Skæling rekur streymurin 

spakuligari. Dýpið er um 70 – 80 m, har sum sjódrekarnir skulu vera. 

Streymviðurskiftini – streymferðin kann vera upp til 3,5 m/s  - eru mett væl 

egnaði til orkuframleiðslu (Simonsen 2022 SEV). 

Á korti 1 sæst, hvar í Vestmannasundi SEV og Minesto hava ætlanir um 

sjódrekar. Á korti 1 sæst ein grøn strika. Hon vísir á alt teljiøkið. Mett varð, 

at tað eisini er neyðugt at telja uttanfyri økið, har sum drekarnir skulu 

liggja, tí drekarnir ikki bert ávirka beint har teir eru. 

 

Kort 1. Økið, ið talan er um, er innan fyri hvítu strikuna (stiplaða og heila strikan). Teljingin 

av fuglum umfataði økið innan fyri grønu strikuna. 

Drekarnir líkjast mest smáum flogførum, sí mynd 1 a og b. Tveir drekar av 

slagnum D4, sum eru 4,8 m breiðir og 2 m høgir, hava verið royndarkoyrdir 

í sundinum síðani á sumri 2020. Ætlanin er at fara at royna  “Dragon Class 

D12”, sum er 12 m breiður og 5,2 m høgur. Sjódrekarnir eru flótandi, festir 

á botn og ferðast í 8-tals mynstri aftur og fram. Rákið ger, at drekarnir 

ferðast soleiðis og propellir í drekunum framleiða orku. Størri drekar koma 

seinni. Hetta er støddin, sum hevur verið brúkt í royndarkoyringini. 

Mynd 1 a og b. Mynd 1 a (Frá: JEC GrouP) til vinstru vísir ein dreka. Mynd 1 b 

(Frá: Researchgate) til høgru vísir, hvussu drekin flytur seg í sjónum.  

 

Ljóðmátingar frá sjódrekaorkuviku í Norðurírlandi máldu ljóðstyrkir frá 65 

desibel til 105 desibel. Ferðin kann vera upp til 10 m um sekundi. Dýpið 

niður til drekan í Vestmannasundi, tá drekin flýtur beint upp, er 8 m - tá 

drekin er virkin og rørir seg, er dýpdin nakað størri (Simonsen, 2022 SEV). 

 

 

 

 

 

 

 

 

 

 

 

 

 

 

Úrslit 

Á økinum skrásettu vit 15 fuglasløg: Lóm Gavia stellata, havgás Gavia 

immer, havhest Fulmarus glacialis (sí mynd 3), súlu sula bassana (sí mynd 

2), æðu somateria mollissima, skarv Phalacrocorax aristotelis, svartbak Larus 

marinus, fiskimása Larus agrentatus, rytu Rissa tridactyla, skúgv 

Stercorarius skua, ternu Sterna paradisaea, lomviga Uria aalge, álku Alca 

torda, lunda Fratercula arctica og teista Cepphus grylle.  

Av teimum 15 fuglasløgunum, ið vórðu skrásett á øllum økinum, vórðu 10 

sløg skrásett á sjálvum verkætlanarøkinum. Av teimum 15 skrásettu vóru 

13 at finna á tí føroyska reyðlistanum. Yvirlit yvir eygleiðingarnar síggjast í 

talvu 1 í viðfesti 4. 

 

 
Mynd 2. Súla (Mynd: Mmo iwdg). 

 

 

 
Mynd 3. Havhestur (Mynd: A. Trepte). 

 

Á stabbamynd 1 sæst eitt samlað yvirlit yvir eygleiðingarnar, ið gjørdar 

vórðu í Vestmannasundi í juni, juli og august/septembur 2022. Sum 

stabbamyndin vísir, eru flest skrásetingar gjørdar av havhesti, bæði í tali av 

fuglum og í døgum. Fuglasløg, íð eisini javnan vóru at síggja, tó ikki so talrík 

https://commons.wikimedia.org/w/index.php?title=User:Mmo_iwdg&action=edit&redlink=1

sum havhestur, vóru lomvigi, lundi, teisti og súla. Tó kundu æða og súla 

verða talrík einstakar dagar.  

 

Onnur djór vóru av og á eisini sædd. Láturkópur Halichoerus grypus sást 

javnan og skráseting var av 4 nebbafiskum Balaenoptera physalus. Tað 

verður tó iki tikið við í hesi verkætlanini. 

Stabbamynd 1. Myndin vísír tey skrásettu fuglasløgini og teljingina í Vestmannasundi nevndu dagarnar. 

Ymiskt var eisini, hvussu talrík tey ymisku fuglasløgini vóru fyri hvønn 

mánaða, íð kanningin vardi. 

Ì juni vórðu 12 sløg skrásett, og ymiskt var, hvussu talríkt hvørt slag var. 

Flestu skrásetingar vóru av havhesti og súlu, sí stabbamynd 2. 

 

 
Stabbamynd 2. Her síggjast eygleyddir fuglar ymisku dagarnar í juni. 

 

Í juli broyttist myndin eitt vet. Bara fiskamásin og álka vóru ikki at síggja í 

juli. Tíðleikin broyttist eisini nakað. Mest er til av havhesti og súlu, men 

eisini er nakað av lunda. Sí stabbamynd 3. 

 

 
Stabbamynd 3. Her sæst yvirlit yvir fuglasløg, ið vórðu eyggleidd í juli. 

Í august og septembur broytist myndin munandi. Fleiri fuglasløg eru ikki at 

síggja í sundinum longur og talið av hvørjum einstøkum fuglaslagi broytist 

eisini. Tó sæst enn mest av havhesti. Eisini æðan er talrík. Sí stabbamynd 4. 

 

 
Stabbamynd 4. Her sæst yvirlit yvir fuglasløg, ið vórðu eyggleidd í august og 

septembur. 

Føroyski reyðlistin í sambandi við hesa 

kanningina 

Reyðlistaðir fuglar, ið eru fevndir av kanningini, eru: Lómur (EN), Súla (VU), 

Skarvur (NT), Æða (NT), Svartbakur (NT), Fiskamási (NT), Likka (NT), Ryta 

(VU), Terna (EN), Lomvigi (EN), Álka (EN), Teisti (NT) og Lundi (NT), sí 

víðfestið 3. 

 

Viðkomandi viðurskifti hjá eygleiddu fuglasløgunum í 

sambandi við sjódrekarnar.  

Eygleiddu fuglasløgini eru búfuglar í Føroyum. Orsøkin til, at fuglarnir vóru 

á økinum, var fyri yvirhøvur at finna føði. Fleiri av sløgunum kava eftir 

føðini, meðan aðrir finna føðina í ovastu metrunum í sjónum. At kava eftir 

føði kann gera, at fuglarnir koma beinleiðis í samband við drekarnar. Her 

sæst, hvussu djúpt teir ymisku fuglarnir kava: 

- lomviga vanliga um 30 m niður, metið er 180 m 

- lundi uml. 45 m 

- teisti kann kava 50 m 

- súla kann kava 50 m 

- lómur 60 m 

- æða 20 m 

- skarvur 30 m 

- álka 120 m 

- Restin finnur sína føði á vatnskorpini og í teimum ovastu metrunum á 

sjónum 

Ljóð frá sjódrekunum kann eisini ávirka sjófuglin. (e.g allaboutbirds.org; 

rspb.org.uk) 

Samandráttur 

Tilsamans 15 sløg av fuglum vórðu eygleiddir á kanningarøkinum. Summi 

sløg vórðu sædd oftari enn onnur. Havhestur var vanligur flestu dagar (sí 

stabbamynd 1). Lundi, lomvigi, teisti og terna sóust javnan, tó ikki talrík. 

Rættiliga nógv var til av súlu á hásumri (sí stabbamynd 1, 2 og 3). Ofta sást 

skúgvur við súlurnar. Mest var til av lunda og lomviga í juni og juli. Tá 

komið varð út í august, minkaði talið av teimum og tá sást heldur ongin 

terna (sí stabbamynd 4). Terna flytur úr Føroyum í august. Teisti sást 

javnan. Lómur, ið reiðraðist tætt við, varð sæddur, men ikki ofta. Restin 

sóust 1 – 2 ferðir í tíðarskeiðnum. Talan er um fuglasløg, ið vanliga síggjast 

á sjónum.  

13 fuglasløg, ið vórðu skrásett, eru at finna á tí føroyska reyðlistanum. Ryta 

og súla verða mettar sum viðbreknar VU og lómur, terna, álka og lomvigi eru 

mett sum hótt EN, sí viðfestið 3. Reyðlistin er enn ikki alment góðkendur í 

Føroyum, men vanligt er at nýta hann í sambandi við kanningar í Føroyum. 

Sáttmálin setur krøv til okkara um at ansa eftir og halda eyga við gongdini 

hjá hesum fuglum.  

Fuglakrím hevur verið staðfest í Føroyum í ár og í londunum kring okkum. 

Um fuglakrímið hevur ávirkað talið av skrásettum fuglum á økinum, er 

óvist. Men nógv súla er deyð í Føroyum, orsakað av hesum fuglakríminum. 

Tey evnini, ið kjakast kann um í sambandi við sjódrekar, eru sum nevnt 

óljóð og samanbrestur við sjálvan drekan.  

Tað er væl kent, at óljóð órógvar fuglar og nógvar kanningar eru gjørdar av 

hesum fyribrigdinum. Næstan allar av hesum kanningum eru gjørdar í 

luftini – ikki undir vatni.  

Nakrar fáar kanningar eru tó gjørdar av, hvussu fuglar bera seg at í 

sambandi við ljóð undir vatni. Kanningar hjá Anderson Hansen et al, 2022 

vísa á, at lomvigi (Uria aalge), ið kavar eftir føði, kann órógvast av óljóði 

undir vatni. Rithøvundarnir meta hetta út frá, í hvønn mun lomvigarnir 

tordu at eta, tá ljóð frá einum avspælara varð sent móti teimum. Ljóðið kom 

frá einum “naval 53 C sonar” avspælara. Desibellini skiftu frá 110 til 137 og 

kundi ávirkan staðfestast í øllum spektrinum. Mest ávirkan var, tá hægst 

desibel vóru, tí tá varð onki etið. (Anderson Hansen et al, 2022 & Mooney et al, 

2019) 

Kinverskur hiplingur (Phalacrocorax carbo sinensis), ið er eitt skarvaslag, 

kavar somuleiðis eftir føði. Kanningar vísa, at teirra hoyrn er minst líka góð 

undir vatni sum í luftini og tí eru teir viðkvæmir yvirfyri ljóði undir vatni. 

Kanningarnar vístu, at hoyrnin var best, tá frekvensurin lá um 1 KhZ og 53 

til 58 desibel. Eisini hava hesir fuglar anatomiskar tillagingar í oyrunum til 

at hoyra væl undir vatni (Larsen et al, 2020).  

Annar fuglur, har vitan um hoyrnina undir vatni er fingin til vega, er hjá 

pingvinum. Sørensen et al, 2020 koma fram til, at pingvinir (slagið 

Pygoscelis papua varð kannað) reagera uppá larm við at rýma frá 

ljóðkelduni. Støddin á óljóðinum var 100 til 120 desibel. Eisini er ávíst, at 

fleiri sløg av pingvinum kunnu samskifta við ljóði undir vatni (Thiebault et al, 

2019). 

Ljóðmátingar frá einum sjódreka vórðu vístar á einari orkuviku í  

Norðurírlandi. Mátingarnar vístu, at ljóðstyrkin lá frá 65 til 105 desibel 

(Simonsen, 2022 SEV).  

Omanfyri nevnda vísir okkum, at ljóð kann ávirka fuglar, tá teir kava og 

veiða. Óljóð er kent fyri at kunna ávirka samskiftið hjá havsúgdjórum (e.g. 

Simonsen 2022 Sev). Pingvinir kunnu samskifta undir vatni. Tí er tað eisini 

ein møguleiki, at óljóð frá sjódrekum kann órógva samskifti millum kavandi 

fuglar. Hvussu djúpt ymisku fuglasløgini kava, hevur eisini týdning. Terna, 

havhestur og másafuglar, til dømis, finna føðina ovarlaga í sjónum og verða 

tí helst ikki serliga ávirkað av sjódrekanum og óljóðinum. Onnur sløg, t.d. 

lomvigi, kavar djúpri, tí kann hann bæði hitta sjódrekan og hoyra larmin frá 

honum. (e.g. Mardik & Kees, 2009).  

Vit hava eygleitt sjófugl á sjónum í tíðini frá juni til august 2022. Hvussu 

hesin fuglur verður ávirkaður av sjódrekunum, er torført at siga. 

Sjódrekarnir hava nú verið í Vestmannasundi síðani á sumri 2020. Vit hava 

ongar undankanningar at samanbera við. William Simonsen eygleiddi m.a. 

havsúgdjór á sumri 2020 fyri Havstovuna. Tá sóust flokkar á 80-90 

svartfuglar viðhvørt tætt við Egilsnes. Men ár kunnu vera so ymisk og 

hvussu sjódrekin ávirkar hetta er ivasamt.  

Niðurstøða 

Arbeitt varð í fleiri dagar, enn teir skrásettu í talvu 1 í viðfesti 4. Vegna 

vánaligt veður, t.v.s. toku, regn og nógvan vind, var ikki møguligt at eygleiða 

fuglin. Vánaligt sýnið gjørdi tað viðhvørt ómøguligt at staðfesta, hvat slag 

talan var um ella at síggja fuglin yvirhøvur og fáa røttu dáturnar til vega. 

Tað ber ikki til at siga nakað avgerandi um ávirkan frá sjódrekunum á 

sjófuglin frá hesari kanning.  

Eftirlitið hevur víst, hvørji fuglasløg brúka økið til at veiða føði í. Partur av 

fuglunum á økinum kava eftir føði og kunnu teir tí órógvast av 

sjódrekunum, bæði av larminum og sjódrekanum sjálvum. Fuglarnir, ið 

finna føðina í ovastu metrunum, kunnu eisini órógvast av ljóðinum. 

Fyri betri at kunna meta um árin frá sjódrekunum á fuglar, er neyðugt við 

eftirliti í góðari tíð, áðrenn sjódrekarnir verða settir út. Eftirlit, ímeðan 

sjódrekar verða settir fastir. Eftirlit, aftaná at sjódrekarnir eru byrjaðir at 

virka. Eisini kundu onnur støð, ið líkjast teimum, har sjódrekarnir verða 

settir út, verið undir eftirliti sum tilvísingarøkið/kontroløkið.  

Eisini kundu kanningar verið gjørdar, har sjódrekarnir vórðu settir í gongd 

og sløktir nakrar ferðir, um tað er gjørligt og ráðiligt. Samstundis skal 

sjófuglurin verða undir eftirliti. Slíkar royndir kundu givið ábendingar um, 

hvussu fuglarnir tá ávirkast og bera seg at. 

Men hvussu væl sjófuglarnir klára at liva á økinum við sjódrekum tætt við, 

kann bert eitt langtíðareftirlit vísa. Tað ber til hjá djórum at liva við einum 

og hvørjum strongjandi í umhvørvinum. Ávirkanin frá hesum, ið strongir, 

sæst kanska ikki fyrr enn nógv seinni – fleiri ár møguliga. Hetta kemst av, at 

sjófuglarnir í strongdu støðuni brúka nógva orku uppá at ansa sær. Úrslitið 

kann vísa seg at verða, at teir ikki fáa eins nógva føði og leggja færri egg av 

íkomnu støðuni (e.g. Watson et al, 2014; Ericson et al, 2016; Mooney et al, 2019). 

Sambært serfrøðingum er neyðugt at telja sjófuglin alt árið, fyri at fáa eina 

rætta mynd av mongd og atferð hjá fuglinum – bæði áðrenn og aftaná 

staðseting av sjódrekunum. Tí eru langtíðar eftirlit neyðugt.  

Viðfestið 1 

Mannagongdir og arbeiðshættir í sambandi við kanning av 

sjófuglum 

Eftirlitsætlan er gjørd í samráð við serkøn í sjófugli á Havstovuni. Tað varð 

komið fram til, at teljast skuldi frá landi við kikara og teloskopkikara.  

Teljast skal í tí tíðarskeiði mett varð, at fuglurin er mest virkin (frá kl.10 til 

kl.16). Eygleiðast skal 2 ferðir um vikuna og í 2 tímar hvørja ferð.  

Á hvørjari teljing skal økið javnan kannast gjølla, við bæði teleskopkikara og 

vanligum kikara. Tá verður áhaldandi hugt at økinum í linjum aftur og 

fram, fyri at allir partar av økinum verða kannaðir fleiri ferðir.  

Viðfestið 2 

Alment um lívfrøðiliga margfeldið 

Í sáttmálanum um lívfrøðiligt margfeldi verður lívfrøðiligt margfeldi allýst 

soleiðis: 

▪ FJØLBROYTNI VIÐVÍKJANDI LIVANDI VERUM Í ØLLUM UMHVØRVUM: Á LANDI, Í 

VØTNUM, Í ÁUM OG Í SJÓNUM OG TAÐ VISTFRØÐILIGA SAMSPÆLIÐ, IÐ TÆR ERU PARTUR 

AV; HETTA UMFATAR PLANTUR OG DJÓR Í VISTSKIPANUM. 

Hvørji sløg finnast í teimum ymisku vistskipanunum er knýtt m.a. at 

veðurlagi, jarðfrøði, innrásarsøgu og at natúrligum og manngjørdum 

broytingum. Øki við líknandi treytum líkjast ofta eisini, tá ið tað snýr seg 

um plantu- og djórasløg. Hetta hevur við sær, at økini kunnu býtast sundur 

í lívøki (biotop). Á henda hátt ber til at geva eina einfalda yvirskipaða lýsing 

av føroysku náttúruni við støði í lívfrøðiliga margfeldinum. Sostatt ber eisini 

til at gera eina skráseting av virðismiklum lívøkjum.  

At eitt øki er virðismiklari enn eitt annað, tá ið støðið verður tikið í 

lívfrøðiliga margfeldinum á økinum, merkir, at har finnast serliga nógv sløg, 

ella at tað á økinum eru sjáldsom plantu- og djórasløg, ið eru viðkvom ella 

hótt. 

Varðveitsla av tí lívfrøðiliga margfeldinum merkir, at tey einstøku sløgini 

skulu verjast. Margfeldið í lívøkjunum skal somuleiðis verjast, hóast økini 

ikki eru serliga slagrík ella hava sløg við høgum varðveitsluvirði 

Viðfestið 3 

Føroyski reyðlistin 

Fyribils reyðlistin fyri Føroyar (Fosaa et al, 2005) gevur eitt yvirlit yvir tey 

mest hóttu, viðkvomu og sjáldsomu sløgini av plantum og fuglum í 

Føroyum. 

Á talvu 2 síggjast tær styttingar, ið verða nýttar í reyðlistum. IUCN stendur 

fyri “International Union for Conservation of Nature”.  

IUCN styttingar Á føroyskum 

EX (Extinct) Útdeytt 

RE (Regionally Extinct) Útdeytt í Føroyum 

CR (Critically Endangered) Sera hótt 

EN (Endangered) Hótt 

VU (Vulnerable) Viðbrekið 

NT (Near Threatened) Nærum hótt 

LC (Least Concern) Ikki hótt 

DD (Data Deficient) Dátutrot 

NE (Not Evaluated) Eingin meting 

 
Talva 1 vísir IUCN styttingar og merking teirra á ávikavist enskum og føroyskum 

Viðfestið 4 

Álka Alca torda           3 1                   EN 

Fiskimási Larus agrentatus                           20     NT 

Havgás Gavia immer               1                   

Havhestur Fulmarus glacialis 12   5 13 11 3 1 29 14 24 33   1 7 6 50   

Lómur Gavia stellata               1 2       1       EN 

Lomvigi Uria aalge 1 1 1 5 1 1 1 1 2 1 2     1     EN 

Lundi Fratercula arctica 3   3   2 4   4 2 2 5 2 2 1     NT 

Ryta Rissa tridactyla       1           1             VU 

Skarvur Phalacrocorax 
aristotelis         1 1   1           1 2   NT 

Skúgvur Stercorarius skua   3 1     1 2 1   2 1 1 1 1     VU 

Súla Sula bassana     1     1 8 7 1 16 7 4         VU 

Svartbakur Larus marinus     2 1         1               NT 

Teisti Cepphus grylle 1 1 3   2   1 2 1 1 2 2 3 1     NT 

Terna Sterna paradisaea       2 1   2 1 3 2 2           EN 

Æða Somateria mollissima     1       6           15   13   NT 

 

Talva 2 vísir teljingina av fuglum teir einstøku dagarnar í juni, juli, august og septembur í Vestmannasundi 2022. Styttingarnar í 

teiginum Reyðlistin vísa til tær styttingar, ið verða nýttar í reyðlistanum, sí viðfestið 3. 

 


